
ଦାତୃତ୍ଵଂ  ପ୍ରିୟଵକ୍ତୃତ୍ଵଂ  ଧୀରତ୍ଵମୁଚିତଜ୍ଞତା  ।
ଅଭ୍ୟାସେନ  ନ  ଲଭ୍ୟଂତେ  ଚତ୍ଵାରଃ  ସହଜା  ଗୁଣାଃ  ॥  01 ॥

ଆତ୍ମଵର୍ଗଂ  ପରିତ୍ୟଜ୍ୟ  ପରଵର୍ଗଂ  ସମାଶ୍ରୟେତ୍  ।
ସ୍ଵୟମେଵ  ଲୟଂ  ୟାତି  ୟଥା  ରାଜାନ୍ୟଧର୍ମତଃ  ॥  02 ॥

ହସ୍ତୀ  ସ୍ଥୂଲତନୁଃ  ସ  ଚାଂକୁଶଵଶଃ  କିଂ
ହସ୍ତିମାତ୍ରୋଽଂକୁଶୋ
ଦୀପେ  ପ୍ରଜ୍ଵଲିତେ  ପ୍ରଣଶ୍ୟତି  ତମଃ  କିଂ  ଦୀପମାତ୍ରଂ  ତମଃ
।
ଵଜ୍ରେଣାପି  ହତାଃ  ପତଂତି  ଗିରୟଃ  କିଂ  ଵଜ୍ରମାତ୍ରଂ  ନଗା -
ସ୍ତେଜୋ  ୟସ୍ୟ  ଵିରାଜତେ  ସ  ବଲଵାନ୍ସ୍ଥୂଲେଷୁ  କଃ
ପ୍ରତ୍ୟୟଃ  ॥  03 ॥

କଲୌ  ଦଶସହସ୍ରାଣି  ହରିସ୍ତ୍ୟଜତି  ମେଦିନୀମ୍  ।
ତଦର୍ଧଂ  ଜାହ୍ନଵୀତୋୟଂ  ତଦର୍ଧଂ  ଗ୍ରାମଦେଵତାଃ  ॥  04 ॥

ଗୃହାସକ୍ତସ୍ୟ  ନୋ  ଵିଦ୍ୟା  ନୋ  ଦୟା  ମାଂସଭୋଜିନଃ  ।
ଦ୍ରଵ୍ୟଲୁବ୍ଧସ୍ୟ  ନୋ  ସତ୍ୟଂ  ସ୍ତ୍ରୈଣସ୍ୟ  ନ  ପଵିତ୍ରତା  ॥
05 ॥

ନ  ଦୁର୍ଜନଃ  ସାଧୁଦଶାମୁପୈତି
ବହୁପ୍ରକାରୈରପି  ଶିକ୍ଷ୍ୟମାଣଃ  ।
ଆମୂଲସିକ୍ତଃ  ପୟସା  ଘୃତେନ
ନ  ନିଂବଵୃକ୍ଷୋ  ମଧୁରତ୍ଵମେତି  ॥  06 ॥

ଅଂତର୍ଗତମଲୋ  ଦୁଷ୍ଟସ୍ତୀର୍ଥସ୍ନାନଶତୈରପି  ।
ନ  ଶୁଧ୍ୟତି  ୟଥା  ଭାଂଡଂ  ସୁରାୟା  ଦାହିତଂ  ଚ  ସତ୍  ॥  07 ॥

ନ  ଵେତ୍ତି  ୟୋ  ୟସ୍ୟ  ଗୁଣପ୍ରକର୍ଷଂ
ସ  ତଂ  ସଦା  ନିଂଦତି  ନାତ୍ର  ଚିତ୍ରମ୍  ।
ୟଥା  କିରାତୀ  କରିକୁଂଭଲବ୍ଧାଂ
ମୁକ୍ତାଂ  ପରିତ୍ୟଜ୍ୟ  ବିଭର୍ତି  ଗୁଂଜାମ୍  ॥  08 ॥

ୟେ  ତୁ  ସଂଵତ୍ସରଂ  ପୂର୍ଣଂ  ନିତ୍ୟଂ  ମୌନେନ  ଭୁଂଜତେ  ।
ୟୁଗକୋଟିସହସ୍ରଂ  ତୈଃ  ସ୍ଵର୍ଗଲୋକେ  ମହୀୟତେ  ॥  09 ॥



କାମକ୍ରୋଧୌ  ତଥା  ଲୋଭଂ  ସ୍ଵାଦୁଶ ଋଂଗାରକୌତୁକେ  ।
ଅତିନିଦ୍ରାତିସେଵେ  ଚ  ଵିଦ୍ୟାର୍ଥୀ  ହ୍ୟଷ୍ଟ  ଵର୍ଜୟେତ୍  ॥
10 ॥

ଅକୃଷ୍ଟଫଲମୂଲେନ  ଵନଵାସରତଃ  ସଦା  ।
କୁରୁତେଽହରହଃ  ଶ୍ରାଦ୍ଧମୃଷିର୍ଵିପ୍ରଃ  ସ  ଉଚ୍ୟତେ  ॥  11 ॥

ଏକାହାରେଣ  ସଂତୁଷ୍ଟଃ  ଷଟ୍କର୍ମନିରତଃ  ସଦା  ।
ଋତୁକାଲାଭିଗାମୀ  ଚ  ସ  ଵିପ୍ରୋ  ଦ୍ଵିଜ  ଉଚ୍ୟତେ  ॥  12 ॥

ଲୌକିକେ  କର୍ମଣି  ରତଃ  ପଶୂନାଂ  ପରିପାଲକଃ  ।
ଵାଣିଜ୍ୟକୃଷିକର୍ମା  ୟଃ  ସ  ଵିପ୍ରୋ  ଵୈଶ୍ୟ  ଉଚ୍ୟତେ  ॥  13 ॥

ଲାକ୍ଷାଦିତୈଲନୀଲୀନାଂ  କୌସୁଂଭମଧୁସର୍ପିଷାମ୍  ।
ଵିକ୍ରେତା  ମଦ୍ୟମାଂସାନାଂ  ସ  ଵିପ୍ରଃ  ଶୂଦ୍ର  ଉଚ୍ୟତେ  ॥  14
॥

ପରକାର୍ୟଵିହଂତା  ଚ  ଦାଂଭିକଃ  ସ୍ଵାର୍ଥସାଧକଃ  ।
ଛଲୀ  ଦ୍ଵେଷୀ  ମୃଦୁଃ  କ୍ରୂରୋ  ଵିପ୍ରୋ  ମାର୍ଜାର  ଉଚ୍ୟତେ  ॥
15 ॥

ଵାପୀକୂପତଡାଗାନାମାରାମସୁରଵେଶ୍ମନାମ୍  ।
ଉଚ୍ଛେଦନେ  ନିରାଶଂକଃ  ସ  ଵିପ୍ରୋ  ମ୍ଲେଚ୍ଛ  ଉଚ୍ୟତେ  ॥  16 ॥

ଦେଵଦ୍ରଵ୍ୟଂ  ଗୁରୁଦ୍ରଵ୍ୟଂ  ପରଦାରାଭିମର୍ଶନମ୍  ।
ନିର୍ଵାହଃ  ସର୍ଵଭୂତେଷୁ  ଵିପ୍ରଶ୍ଚାଂଡାଲ  ଉଚ୍ୟତେ  ॥  17 ॥

ଦେୟଂ  ଭୋଜ୍ୟଧନଂ  ଧନଂ  ସୁକୃତିଭିର୍ନୋ  ସଂଚୟସ୍ତସ୍ୟ  ଵୈ
ଶ୍ରୀକର୍ଣସ୍ୟ  ବଲେଶ୍ଚ  ଵିକ୍ରମପତେରଦ୍ୟାପି  କୀର୍ତିଃ
ସ୍ଥିତା  ।
ଅସ୍ମାକଂ  ମଧୁଦାନଭୋଗରହିତଂ  ନାଥଂ  ଚିରାତ୍ସଂଚିତଂ
ନିର୍ଵାଣାଦିତି  ନୈଜପାଦୟୁଗଲଂ  ଧର୍ଷଂତ୍ୟହୋ  ମକ୍ଷିକାଃ
॥  18 ॥

